2007 թվականի հունվար ամսվա ՀՀ պետական բյուջեի 
կատարման ամփոփ բնութագիրը

2007 թվականի հունվար ամսվա ՀՀ պետական բյուջեի եկամուտները կազմել են ավելի քան 40.4 մլրդ դրամ, իսկ ծախսերը՝ 18.6 մլրդ դրամ: ՀՀ կառավարության կողմից հաստատված տարեկան ծրագրային ցուցանիշները կատարվել են եկամուտների մասով` 8.0%-ով, ծախսերի մասով` 3.5%-ով: 

Նախորդ տարվա նույն ժամանակահատվածի համեմատ պետական բյուջեի եկամուտներն ավելացել են 44.7%-ով կամ շուրջ 12.5 մլրդ դրամով: Ընդ որում, 5.1 մլրդ դրամով ավելացել են հարկերը և տուրքերը, 6.1 մլրդ դրամով՝ ոչ հարկային եկամուտները, 1.6 մլրդ դրամով՝ կապիտալի գործառնություններից եկամուտները, իսկ պաշտոնական տրանսֆերտները նվազել են 373.1 մլն դրամով: Պետական բյուջեի ընդհանուր եկամուտների գերակշիռ մասը՝ 69.6%-ը ձևավորվել է հարկային մուտքերի հաշվին: Պետական տուրքը կազմել է բյուջեի եկամուտների 2.8%-ը, ոչ հարկային եկամուտները՝ 17.7%-ը, կապիտալի գործառնություններից եկամուտները՝ 9.9%-ը:

2007 թվականի հունվար ամսին պետական բյուջեի հարկային եկամուտները կազմել են ավելի քան 28.1 մլրդ դրամ և 6.4%-ով ապահովել տարեկան ծրագիրը: 2006 թվականի նույն ժամանակահատվածի համեմատ նշված եկամուտներն աճել են 21.1%-ով կամ 4.9 մլրդ դրամով, ինչը հիմնականում ապահովվել է ավելացած արժեքի հարկի հաշվին:

Ավելացված արժեքի հարկը կազմել է շուրջ 16.0 մլրդ դրամ` ապահովելով հարկային եկամուտների 56.8%-ը: Նշված գումարից 9.2 մլրդ դրամը ստացվել է ՀՀ սահմանին հարկումից, 6.8 մլրդ դրամը՝ ապրանքների և ծառայությունների ներքին շրջանառությունից: 2006 թվականի նույն ժամանակահատվածի համեմատ պետական բյուջե մուտքագրված ԱԱՀ-ն աճել է 59.3%-ով կամ 5.9 մլրդ դրամով: Ընդ որում, ավելացել են և՛ ներմուծումից, և՛ ներքին շրջանառությունից ստացվող հարկի գումարները:

Պետական բյուջեի հարկային եկամուտների 7.8%-ն ապահովվել է ակցիզային հարկի հաշվին՝ կազմելով ավելի քան 2.2 մլրդ դրամ: Մասնավորապես, հանրապետություն ներմուծված ենթաակցիզային ապրանքների հարկումից ստացվել է 1.6 մլրդ դրամ, որից 845.5 մլն դրամը` բենզինի և դիզելային վառելիքի, 723.5 մլն դրամը՝ ծխախոտի ներմուծման հարկումից: Հանրապետությունում արտադրվող ենթաակցիզային ապրանքների հարկումից պետական բյուջեի մուտքերը կազմել են 614.7 մլն դրամ, որից 553.1 մլն դրամը ստացվել է ներքին արտադրության ծխախոտից: Նախորդ տարվա հունվար ամսվա համեմատ ակցիզային հարկի մուտքերը նվազել են 34.4%-ով կամ 1.2 մլրդ դրամով, ինչը հիմնականում պայմանավորված է ներմուծվող և արտադրվող ծխախոտի, ինչպես նաև բենզինի ներմուծումից վճարված հարկերի նվազմամբ:

Հունվար ամսվա պետական բյուջեի հարկային եկամուտների 12.5%-ն ապահովվել է շահութահարկի հաշվին՝ կազմելով ավելի քան 3.5 մլրդ դրամ: Նախորդ տարվա համեմատ շահութահարկի մուտքերը նվազել են 0.4%-ով կամ 13.9 մլն դրամով: 

2007 թվականի հունվար ամսին ՀՀ պետական բյուջե մուտքագրված եկամտահարկը կազմել է շուրջ 2.2 մլրդ դրամ, որը նախորդ տարվա հունվար ամսվա ցուցանիշից պակաս է 22.8%-ով կամ 635.7 մլն դրամով: 

2007 թվականի հունվար ամսին զգալի աճ է արձանագրվել մաքսատուրքի գծով: Վերջինիս մուտքերը կազմել են ավելի քան 1.5 մլրդ դրամ՝ 52.3%-ով կամ շուրջ 522.2 մլն դրամով գերազանցելով 2006 թվականի հունվար ամսվա ցուցանիշը: 

2007 թվականի հաշվետու ամսում գործունեության առանձին տեսակներից գանձված հաստատագրված վճարները կազմել են ավելի քան 1.2 մլրդ դրամ` 24.3%-ով կամ 241.8 մլն դրամով գերազանցելով 2006 թվականի համապատասխան ցուցանիշը: Աճը հիմնականում պայմանավորված է ավտոտրանսպորտային միջոցների գազալցման, վիճակախաղերի կազմակերպման, տրանսպորտային գործունեության և առևտրի վայր կազմակերպելու համար կատարված վճարումների ավելացմամբ: 

2007 թվականի հունվար ամսվա ընթացքում պարզեցված հարկից պետական բյուջեի մուտքերը կազմել են 841.5 մլն դրամ: Նախորդ տարվա նույն ժամանակահատվածի համեմատ այն ավելացել է 19.1%-ով կամ 134.9 մլն դրամով: 

2007 թվականի հունվար ամսվա ընթացքում այլ հարկերի գծով պետական բյուջեի մուտքերը կազմել են 689.8 մլրդ դրամ: Մասնավորապես, 292.3 մլն դրամ են կազմել բնօգտագործման և բնապահպանական վճարները և 144.1 մլն դրամ` ճանապարհային վճարները: Նախորդ տարվա նույն ժամանակահատվածի համեմատ այլ հարկերը նվազել են 16.7%-ով կամ շուրջ 138.5 մլն դրամով, ինչը հիմնականում պայմանավորված է բնօգտագործման վճարների նվազմամբ:

Պետական տուրքի գծով բյուջետային եկամուտները կազմել են ավելի քան 1.1 մլրդ դրամ: 2006 թվականի նույն ժամանակահատվածի համեմատ պետական տուրքն աճել է 24.3%-ով կամ շուրջ 218.8 մլն դրամով, ինչը հիմնականում պայմանավորված է օդային տրանսպորտի միջոցով ֆիզիկական անձանց ելքի, ֆիզիկական անձանց տրվող իրավաբանական նշանակության փաստաթղթերի և մի շարք այլ գործողությունների համար գանձվող տուրքերի աճով:
Պետական բյուջեի ոչ հարկային եկամուտները 2007 թվականի հունվար ամսին կազմել են շուրջ 7.2 մլրդ դրամ և 37.1%-ով ապահովել տարեկան ծրագրային ցուցանիշը: Վերջինս պայմանավորված է «Արմենթել» ՓԲԸ-ի հետ կնքված հաշտության համաձայնությամբ վճարված գումարով, որը կազմում է 4,613.0 մլն դրամ: Առանց նշված գումարի 2006 թվականի նույն ժամանակահատվածի համեմատ ոչ հարկային եկամուտներն ավելացել են 2.4 անգամ: 

2007 թվականի հունվար ամսին կապիտալի գործառնություններից պետական բյուջեի եկամուտները կազմել են ավելի քան 4.0 մլրդ դրամ: Կապիտալի գործառնություններից եկամուտներն ապահովել են տարեկան նախատեսված ցուցանիշի 35.5%-ը: Նախորդ տարվա հունվար ամսվա համեմատ փաստացի մուտքերն ավելացել են 1.6 մլրդ դրամով կամ 68.5%-ով՝ պայմանավորված Երևանի տարածքում գտնվող հողերի վաճառքից ստացված մուտքերի աճով:

Հաշվետու ժամանակահատվածում ստացվել են 1.6 մլն դրամի պաշտոնական տրանսֆերտներ, որոնք մուտքագրվել են պետական հիմնարկների արտաբյուջետային հաշիվներին:

2007 թվականի հունվար ամսվա ընթացքում ՀՀ պետական բյուջեի միջոցների հաշվին կատարվել են 18.6 մլրդ դրամի ծախսեր: Տրամադրված միջոցների 79.6%-ն ուղղվել է ընթացիկ, 12.7%-ը՝ կապիտալ ծախսերի ֆինանսավորմանը, 7.7%-ը՝ զուտ վարկավորմանը:

Անցած տարվա նույն ժամանակահատվածի համեմատ բյուջեի ծախսերն ավելացել են 8.4%-ով, որը կազմում է ավելի քան 1.4 մլրդ դրամ: Աճը հիմնականում պայմանավորված է կապիտալ ծախսերի և տրանսֆերտների աճով:

Ընդամենը ծախսերի մեջ ամենամեծ տեսակարար կշիռն ունեն ընթացիկ ծախսերը, որոնց ֆինանսավորմանը տվյալ ժամանակահատվածում հատկացվել է 14.8 մլրդ դրամ: Նախորդ տարվա նույն ժամանակահատվածի համեմատ ընթացիկ ծախսերն աճել են 1.1%-ով կամ 161.1 մլն դրամով:

Ընթացիկ ծախսերի 7.4%-ն ուղղվել է պետական հիմնարկների աշխատողների աշխատավարձերի վճարմանը, որը կազմել է 1.1 մլրդ դրամ: Աշխատավարձի գծով ծախսերը 2%-ով ավել են 2006 թվականի համապատասխան հատկացումներից:

2007 թվականի հունվար ամսին պետական բյուջեից տրամադրվել են 399.0 մլն դրամի սուբսիդիաներ՝ կազմելով ընթացիկ ծախսերի 2.7%-ը: Պետական բյուջեից տրամադրված սուբսիդիաների գումարը 37.2%-ով կամ 236.1 մլն դրամով զիջում է 2006 թվականի համապատասխան ցուցանիշը, ինչը հիմնականում պայմանավորված է այն հանգամանքով, որ հունվար ամսվա գումարների վճարումը հիմնականում կատարվել է փետրվար ամսին: 
Հաշվետու ժամանակահատվածում 487.7 մլն դրամ հատկացվել է պետական պարտքի սպասարկմանը: Մասնավորապես, 341.6 մլն դրամը հատկացվել է ներքին, իսկ 146.2 մլն դրամը՝ արտաքին պարտքի սպասարկմանը: 2006 թվականի հունվարի համեմատ պետական պարտքի սպասարկման ծախսերը նվազել են 5.8%-ով:

2007 թվականի հունվար ամսին պետական բյուջեի ընթացիկ ծախսերի 42.1%-ը կամ 6.2 մլրդ դրամ կազմել են ընթացիկ տրանսֆերտները: Տրանսֆերտային հատկացումների հիմնական մասը կատարվել է հետևյալ ուղղություններով. շուրջ 2.3 մլրդ դրամն ուղղվել է նպաստների, ավելի քան 1.5 մլրդ դրամը՝ թոշակների, 1.2 մլրդ դրամը՝ համայնքներին հատկացվող համահարթեցման դոտացիաների ֆինանսավորմանը: 2006 թվականի հունվարի համեմատ տրանսֆերտներն աճել են 14.8%-ով:

Ապրանքների և ծառայությունների ձեռք բերմանը պետական բյուջեից հատկացվել է 6.6 մլրդ դրամ, որը կազմում է պետական բյուջեի ընթացիկ ծախսերի 35.4%-ը: Նախորդ տարվա համեմատ ապրանքների և ծառայությունների ձեռք բերման ծախսերը նվազել են 5.7%-ով: 
2007 թվականի հունվար ամսին պետական բյուջեից շուրջ 2.4 մլրդ դրամ տրամադրվել է կապիտալ ծախսերի ֆինանսավորմանը: 2006 թվականի հունվարի համեմատ պետական բյուջեի կապիտալ ծախսերն ավելացել են 75.5%-ով կամ ավելի քան 1 մլրդ դրամով՝ հիմնականում պայմանավորված կրթության, առողջապահության և ճանապարհային տնտեսության ոլորտներում կապիտալ ծախսերի աճով:

2007 թվականի հունվար ամսին ՀՀ պետական բյուջեից վարկավորումը կազմել է ավելի քան 1.4 մլրդ դրամ, որը ամբողջությամբ տրամադրվել է ԼՂՀ-ին: Նախկինում տրամադրված վարկերից պետական բյուջե է վերադարձվել 1.6 մլն դրամ: 

2007 թվականի հունվար ամսվա ընթացքում ՀՀ պետական բյուջեն (առանց արտաքին աղբյուրներից ֆինանսավորվող վարկային ծրագրերի գծով միջոցների ներհոսքի) կատարվել է 21.8 մլրդ դրամ հավելուրդով: Ընդ որում, ֆինանսավորման ներքին աղբյուրները կազմել են շուրջ -21.7 մլրդ դրամ, իսկ արտաքին աղբյուրները՝ -137.5 մլն դրամ: 
Գանձապետական պարտատոմսերի հաշվին պետական բյուջեն բացասաբար է ֆինանսավորվել շուրջ 2.6 մլրդ դրամով (թողարկում՝ 3.0 մլրդ դրամ, մարում՝ 5.6 մլրդ դրամ): Դեֆիցիտի ֆինանսավորման ներքին աղբյուրների հաշվին 88.2 մլն դրամ ուղղվել է մուրհակների մարմանը: Շուրջ 19.0 մլրդ դրամով ավելացել են ազատ բյուջետային միջոցները: 
Արտաքին պարտավորությունների մարմանը հաշվետու ժամանակահատվածում ուղղվել է 137.5 մլն դրամ, որը հատկացվել է Համաշխարհային բանկի աջակցությամբ իրականացվող Էներգահամակարգի պահպանման և Ձեռնարկությունների զարգացման ծրագրերի գծով պարտքի մարմանը: 
� Պետական բյուջեի եկամուտներում, ծախսերում և պակասուրդի ֆինանսավորման աղբյուրներում ներառված չեն արտաքին աղբյուրներից ֆինանսավորվող նպատակային ծրագրեր իրականացնող գրասենյակներով շրջանառվող միջոցները:

